
Shri Shivakamasundarya Ashtakam

ಶ್ರೀಶಿವಕಾಮಸುಂದರ್ಯಷ್ಟಕಂ

ಶ್ರೀವ್ಯಾಘ್ರಪಾದಮಹರ್ಷಿಪ್ರಣೀತಂ
ಪುಂಡರೀಕಪುರಮಧ್ಯವಾಸಿನೀಂ ನೃತ್ತರಾಜಸಹಧರ್ಮಚಾರಿಣೀಂ .

ಅದ್ರಿರಾಜತನಯಾಂ ದಿನೇ ದಿನೇ ಚಿಂತಯಾಮಿ ಶಿವಕಾಮಸುಂದರೀಂ .. 1..

ಬ್ರಹ್ಮವಿಷ್ಣುಮುಖರಾಮರೇಡಿತಾಂ ಬಾಹುಪದ್ಮಶುಕವತ್ಸಶೋಭಿತಾಂ .

ಬಾಹುಲೇಯಕಲಭಾನನಾತ್ಮಜಾಂ ಚಿಂತಯಾಮಿ ಶಿವಕಾಮಸುಂದರೀಂ .. 2..

ವೇದಶೀರ್ಷವಿನುತಾತ್ಮವೈಭವಾಂ ವಾಂಛಿತಾರ್ಥಫಲದಾನತತ್ಪರಾಂ .

ವ್ಯಾಸಸೂನುಮುಖತಾಪಸಾರ್ಚಿತಾಂ ಚಿಂತಯಾಮಿ ಶಿವಕಾಮಸುಂದರೀಂ .. 3..

ದಿವ್ಯರತ್ನಮಣಿಭೂಷಣಾಂಬರಾಂ ದೇವರಾಜಮಹಿಲಾದಿಸಂವೃತಾಂ .

ದಾನವಾರಿಸಹಜಾಂ ದಯಾನಿಧಿಂ ಚಿಂತಯಾಮಿ ಶಿವಕಾಮಸುಂದರೀಂ .. 4..

ಷೋಡಶಾರ್ಣಪರದೇವತಾಮುಮಾಂ ಪಂಚಬಾಣನಿಚಯೋದ್ಭವೇಕ್ಷಣಾಂ .

ಪಾರಿಜಾತತರುಮೂಲಮಂಟಪಾಂ ಚಿಂತಯಾಮಿ ಶಿವಕಾಮಸುಂದರೀಂ .. 5..

ವಿಶ್ವಯೋನಿಮಮಲಾಮನುತ್ತಮಾಂ ವಾಗ್ವಿಲಾಸಫಲದಾಂ ವಿಚಕ್ಷಣಾಂ .

ವಾರಿವಾಹಸದೃಶಾಲಕಾಂಬರಾಂ ಚಿಂತಯಾಮಿ ಶಿವಕಾಮಸುಂದರೀಂ .. 6..

ನಂದಿಕೇಶವಿನುತಾತ್ಮವೈಭವಾಂ ನಾಮಮಂತ್ರಜಪಕೃತ್ಸುಖಪ್ರದಾಂ .

ನಾಶಹೀನಪದದಾಂ ನಟೇಶ್ವರೀಂ ಚಿಂತಯಾಮಿ ಶಿವಕಾಮಸುಂದರೀಂ .. 7..

ಸೋಮಸೂರ್ಯಹುತಭುಗ್ವಿಲೋಚನಾಂ ಸರ್ವಮೋಹನಕರೀಂ ಸುಧೀಡಿತಾಂ .

ಸತ್ರಿವರ್ಗಪರಮಾತ್ಮಸೌಖ್ಯದಾಂ ಚಿಂತಯಾಮಿ ಶಿವಕಾಮಸುಂದರೀಂ .. 8..

ಪುಂಡರೀಕಚರಣರ್ಷಿಣಾ ಕೃತಂ ಸ್ತೋತ್ರಮೇತದಘಹಂ ಪಠಂತಿಯೇ .

ಪುಂಡರೀಕಪುರನಾಯಿಕಾಽಮ್ಬಿಕಾ ಯಚ್ಛತೀಷ್ಟಮಖಿಲಂ ಮಹೇಶ್ವರೀ .. 9..

ಇತಿ ಶ್ರೀವ್ಯಾಘ್ರಪಾದಮಹರ್ಷಿಪ್ರಣೀತಂ ಶ್ರೀಶಿವಕಾಮಸುಂದರ್ಯಷ್ಟಕಂ
ಸಂಪೂರ್ಣಂ .

